
Dr Wessel kaa es isch zem briele
Nimmi syni Schyssi spiele
Är lytet schnäll am Notfall aa
S Bändli kunnt s goot kaine draa 
Deert lauft e neije Firmespott
Mir kemme nit – sisch Fahrverbot

Mir finde das e Sauerei
Die neji Raasesprayerei
My Frau frogt was das zaige sott
Dä schwarzi Maa macht sich zem Spott
Ich main die Strich sin nit vom Schiri
Daas sin d Laufwääg vom Shaqiri

Die Statrandiiberbauig oscht
Muess koo sisch glych was die denn koscht
Mr mien halt jetz in Heechi baue
Bevor mir s scheeni Land versaue
Das Nai vo Riehe macht is mied
Hauet doch ab ins Baselbiet           

Charlie heb doo – schnäll die Zyttig
I ha e Vorschlag bis am Fryttig 	
Zaichne doch obwohl sisch bitter
E roote Kopf mit schwarzem Gitter
Aigendlig nyt bsunders schönes
Esoo seehts uss bym Uli Hoeness

Dr Bebbi-Sagg deerf nimm uff d Strooss
Bym Groosi isch dr Daifel los
Jetz wäärde nur no Hyyser baut
Wo do it yourself dr Drägg abbaut
Au d WC wäärde uusegrisse
Me muess diräggt in d Glääraalag go sch...

Das ständig lute Gloggebimmel
Steert sogar dr Gott im Himmel
Sigs Kircheglogge oder Kieh
Nur d Veganer haige mieh
Dä Lärm dä macht die Type muff
Drumm frässe mir die Viehcher uff

Jetz will me do au Boxe baue
Fir go z saue mit de Fraue
E bsoffe Büürli uss Gälterkinde 
Suecht ebbis was är nit ka finde
Do froggt Aini – was stellsch dir vor
Nyt nyt i suech nur my Traggtoor

S Budget isch halt soon e Sach
Doo sottsch nur Lyt dra loo vom Fach
Ohni kasch kai Zuekunft plaane
Wo käämte mir do z Basel aane
Das hett halt d SP jetz dervo
D Herzog isch – kai de Meuron

S Drämmli vo Basel isch e hailigi Kueh
Hesch numme ebbe 5 Stund vonnere rueh
S git neueri älteri und denn die ganz alte
Me waiss nie gnau wär si duet verwalte
I ha lieber ass dr 8er im Depot verschwindet
Statt är uns diräggt mit de Schwoobe verbindet

Dr Wolf im Wallis duet beschliesse
Är loot sich nit lo abeschiesse
Me seeht in niene Scheefli rysse
Är frisst nyt koscht nyt duet nie bschysse
Dr schlimmschti Wolf isch im Momänt
In Ziiri – FIFA Preesidänt

In dr Wäbergass stygt e räuchli uff
D Fyhrwehr ruggt uss ab ins Buff
Es brennt e Zimmer lichterloh
E Frau schreit oh sin mir so froh
Mir hänn scho lang e heisse Buuch
Jo und mir e z kuurze Schluuch

In ganz Europa Flaischskandal
Fleischkonsum isch Animal
Vorallem s maadig Flaisch vom Oschte
Sottsch im Laade nimmi boschte
Dr greescht Skandal isch – das find ich
Die bäärdig Wurscht uss Öschterich

Dr Papi duet sich nimm fir Fuessball intressiere,
ney dien ihn jetzt Kochsändige inspiriere.
Äär hett dr Plausch alli vorhandene Pfanne au z benutze,
…und mir derfe denn nochher d Kuchi butze!

Mit schwyzer Flaisch kasch dini Menue blaane,
wobi de hitte s Flaisch nur kasch eraane.
In Eeschtrich ischs no schlimmer, dert isch s ganz haart,
dert ka e Wurscht scho singe und dreit e Baart.

Dr Geri Müller macht e Selfi
Mir hänn das gsee z Nacht spoot am elfi
Denn hänn mer glacht und dänggt  - Hösch Digge,
dir mien mir glaub e Lupe schigge.

S Maya schupft grad d Rosy in e Graabe
und lächlet denn no fies vo obe abe.
Die super Modell sin wie immer ganz schreeg,
sisch Ziggegrieg im Elefante Gheg.

Baasel mues s Abfallbroblem behandle,
will Bebbi Segg jo s Stadtbild bees verschandle.
An Unterflur- Kontainer het me drumm dänggt,
jetzt sesch wie Baasel Styyrgälder  versänggt.

Dr Zottel derf ab jetzt uff d Weid go graase,
und derf deert sünnele mit Hiener und de Haase.
Dass die Geiss jetzt bangsiooniert isch, hett sy Grund
d SVP brucht ihn nimm, die sin uff em Hund.

Kinder griege duet nimm so bressiere,
als Frau kasch dini Eier hyt i gfriere.
Was hänn mir Fraue dryyber miese lache:
Wie wär s wenn mir das au mit de Männer mache!

Jetzt hänn doch d Schwoobe wiider d WM gwunne,
lägg, hänn grad alli mini Noochber g spunne.
Sit dem lyyd yych an diefe Debressione,
yych will nym an dr Rieche Gränze woone.

Im Gaarte hän mir drei im grosse Ganze,
näbscht Blueme und Salat no glatti Pflanze.
Dr  Baschi nimmts wenns «dürr» isch au gärn mit,
aber Inhaliere – nei- das duet dr Baschi nit.

E jede Huushalt het jetzt Jodtablette,
die sette uns vor beese  Strahle rette.
Doch s Omi rafflet se im Opi in d Reeschti,
will sie gmaint hett, es sig Viagra- und das wär fyr sie greeschti.

Zum verfiere kasch Caprice des dieux benutze,
mit Meister Prober d schmierereie butze.
Hesch Nagelpilz kasch s Curanell druff schmiere,
und d Hoor duesch mit Schwarzkopf schamponiere.
Mit Vanish wird die wissi Weschte wisser,
und Pearl Drobs brucht dr Wattewyl fir d Bysser.
Gratis Wäärbig hänn mir hitte gnueg gmacht,
drumm sali zämme und gueti Nacht.

I ha gheert, dr Wessels hett e neis Hüftglängg – g‘ölt und g‘sterggt,

i ha ihn letschti uff em Velo gseh und si elegante Fahrstil bemerggt.

Ob‘s wirgglig nötig gsi isch – dass dä sich hett operiere losse 

denn politisch gseh hett dä jo nie uss dr Hüfte gschosse.

I ha blutt an d‘Art welle, aber me het mi am I-gang unsittlich bedrängt

drum ha ych denn e paar Kartondäller um mi Unterkerper g‘hängt.

Denn wird ych verhaftet – e Schugger sait: «du wur‘sch mer no gfalle,

aber hesch di  verloffe  –  d‘Erotikmäss isch in dr Joggelihalle».

Bi däne Social Media, do gsesch e Huffe Gröll und Schutt

Do zaigt sich e Seggretärin uss em Bundeshuus mit eme Selfie  –  blutt.

I ha denn mi Bundeshuus-App g‘löscht – i bi nimm drin verstriggt,

i ha Angscht, dass mir d‘Evi Widmer-Schlumpf au sone Selfie schiggt.

I will jetz nit läschtere, denn ych bi jo au nit frei vo Schuld,

aber ych stell mer vor – dr Geri Müller  –  z’Bärn am Rednerpult

Do sott doch dr ganz Saal schreye, so tuet’s mer schyyne:

«Geri, bevor de schwätzisch, nimm en wieder yyne!»

My Frau het mer uff d‘Wiehnacht  –  das hätt ych nie dänggt,

will me das jetz ka, e Guetschyn fir e Schönhaits-OP gschänggt.

I bi zem Doggter, will uusgsee wie dr Bätscheler und was passiert?

Uusgsee tun ych no wie vorhär  –  aber äär het mer s‘Hirni amputiert.

Es isch unglaublig, wie me sich hiitigsdaags ka lo «schön» operiere

me ka bim Fiidle s‘Fett absuuge und sich das im Gsicht lo platziere

Wenn ych dr Putin aalueg, denn dängg ych aber unverfrore:

dä isch nit operiert, dä isch mit somene Gsicht gebore.

D‘Ringelnattere isch s‘Dier vom Joor – e Jury het das fixiert.

Mi besseri Helfti hett die Wahl mit ainiger Skepsis kommentiert.

Jo –  mir kennte Problem griege dehai – ych ka fir nyt bürge,

will d‘Frau sait, wenn d‘Schwiegermamme kunnt: 

«Die Schlange kennt y erwürge.»

Die herrschendi Sproochverwilderig tuet me nimm aggzeptiere,

drum bietet d‘Volggshochschuel Kürs aa – zem sich richtig artigguliere.

No dr Schuelig riefsch nimm: «Du Aarschgige», denn bringsch e Fyyne,

und saisch ganz gepflägt: «Sie sind e Anal-Violine».

In Dubai hett mir e Schaich – aigendlig ganz e Flotte

als Bryys fir mi Frau gaaaaanz e glains Kamel aabotte.

Do han i zue däm gsait: «Du loos emool, guete Maa,

jetz leg‘sch no die kupfrigi Blaggedde druff, denn kasch se ha.»

Ych schrib mim Schatz e Mail: wämmer zoobe usswärts go diniere.

Antwort per SMS: Mir blyybe dehai, mit dir ka me sich nit präsentiere.

Ych via Facebook: Wenn du kochsch, grieg ych Brobleem mit em Maage

Sie twitteret zrugg: Ych glaub nit, dass mer das Aug in Aug trausch sage

Ych per Live Stream: Wie wär‘s, wenn mir no e Guttere Wyy nämme

Sie per Whatsapp: Kai Oschtschwyzer, do zieht‘s mir s‘Zäpfli zämme.

Ych über Stay Friends: Lade mir epper yy, denn kaufi alles im Doppelpagg,

Ihri Antwort per Skype: Aber nit di Mueter, die goht mir uff e Sagg.

Ych per Youtube: E Schoggicrème zem Dessert, wär au no e Gag.

Sie git d‘Antwort per Blog: Du bisch z‘digg, dass leehn mir ewägg,

Denn hör ych e Stimm wo sait: du mach‘sch den nochhär s‘Gschirr

und denn mergg ych erscht: Oha – my Schatz ... hoggt jo nääbe mir...

Als Regierigschef in Franggrich, do hesch‘s im Lääbe nit schwer

«Du Vin rouge, des petits fours  - La vie est belle et laisser faire.»

In dr EU bringsch ene dr Schmuus und politisiere tuesch mit allne Mätzli

und egal, wie doof de ussesch - de grieg’sch immer die diggschte Kätzli.

Politisch viellicht inkorräggt – aber zu däm Schlag Mensche han i kai Vertraue,

I main die Type, wo de alte Fraue geehn go Handtäschli klaue.

Die selle doch Sache stähle, wo kain vermisst, e Styyrrächnig oder e Brillefueter

Oder eppis, wo am Däschli draahängt  -  zem Bispill my Schwiegermueter.

In de BL-Kindergärte mache si Purzelbäum  -  denn d‘Kinder sige yybergwichtig

In dr Pause git‘s nimm Mayo-Sandwiches sondern Epfel  -  i find das richtig.

Die Idee vom Bildigsdiräggter Wüthrich isch brillant, das mues me scho sage,

Aber wenn ich ihn seh denn dängg i: «Dä kennt au e baar Purzelbäum vertrage»!

Vorhand, Rugghand, Lob oder Slice

G‘lingt im Roger so e Schlag, macht s‘Publikum e Höllemais.

Är haut mit em Schleeger volley, longline  - oder au hinter em Netz duure,

Andersch d‘Martina Hingis: Die haut s‘Racket ihrem Maa uff d’Schnuure.

Im Färnseh han i dä Bätscheler gluegt, denn ich bi jo ziemlig digghyttig,

sythär hett s’Wort «Vollpfoschte» fir mi ganz e neyi Bedyttig.

Und däne Fraue, wo deert mitmache, sag i: «Ihr miend nit versuure!

Wenn ihr dr Bätscheler nit grieget, denn git‘s jo no die ledige Buure.»

In dr Migros und bim Denner, do kauf i nit so gärn yy

Au im Aldi und im Lidl isch kai perseenligi Note derby.

Im COOP «für mich und dich», do gfallt‘s mir, das sin Super Stratege

Die schigge mir sogar d’Kontousszüg vo mine beschte Kollege.

Die hyttigi Jugend isch gar nit so schlimm - me muess das do au emol nenne,

Es git sogar mänge, wo dr Name vom Schwyzer Armeechef tuet kenne.

Grad letschhi sait mir e junge Typ, wo ich ihn nur e bitz uff d‘Foltere spann:

«Ey Brueder, pass uff Alte,  – sunscht ich mach dich «p(B)latt Mann».»

Gilbert Gress:

Chers amis de Bâle, an Schweizer Fernseh  - isch bin die grösste Star,

grösser als Schawinski, grösser als der Salzgeber – mais oui, das ist wahr.

Wenn jemand hat un problème man kommt chez moi und isch habe soeben

Herrn Conseil Fédéral Maurer die Adress von meine Coiffeur gegeben.

Wär das alles das uff däm Helge isch, hän ihr Euch sicher au scho gfrogt,

Also – das isch dr Putin, wo bi Pussy Riot am Schlagzyg hoggt.

Das isch dr Wessels und das d‘Oprah Winfrey, wo sich im Däschli-Gate verirrt

und das do isch dr Christoph Mörgeli, wo grad vom‘ene Aff bisse wird.

I bi mit eme  Päärli Schi, emene Sagg Kaffi und ere Rose

 letschhi  e Konzärt vo dr Vreni Schneider go loose.

Am Schluss han i welle Stagediving mache, aber i bi denn  vorhär wieder gange

denn die andere Zwai, wo no deert gsi sin, hätte mi nit kenne uffange.

D’Alice Schwarzer hett e paar Fränggli uff d’Sytte gschyyfelet

Und hett sich dodermit ihre Ruef als Moralischtin vertyyfelet.

Die greschti Stroof fir die Emanze wär – ich sag das ganz drogge

Wenn sie zämme mit em Uli Hoeness in dr gliiche Zälle miesst hogge.

Mir zwai Bäffzgi hänn’s eigendlig no guet 
will d’Styyre unsere Maischter zahle duet 

mir hänn Kilowys Frolic aber e Zwinger hämmer kaine
 sinn all Daag dusse und das ganz ohni Laine

 und ass mr ko sinn – zue Eych do inn 
kunnts nimm druff aa – will mr an jedere Hundsverlochede sin.

D‘Landschäftler wänn halt nid mit uns fusioniere 
obwohl si vo uns Basler nur kennte profitiere 

jetzt mien’s halt wyter spare und dr Stutz nid verprasse 
zwor dien die rote Zahle farblig zem Rotstab basse 

und wenn si s’Nitoba-Gäld nid hätte die liebe Frinde 
no hätte si nid emol s’Holz zem ihri «Chienbäse» aazinde

Wältwyt hänns enand Yyswasser iibere Schädel uss gleert
 und das hett sich in no bleedere Arte vermeehrt

 mit’eme Kiibel voll Fisch mache si’s im hoche Norde 
und d’Schwoobe mache’s mit Euro, dä isch wärtlos worde 

im Kindergarte mache si’s mit Bauklötz – goppeletti 
und in Italie mache si’s neuschtens mit de Spaghetti 

in Kenia hänn si’s mit Kokosnüss versuecht 
und im Kino macht’s ain mit Popcorn, lägg het dä gfluecht 

bi uns zwai do hämmer denn nüd me z’lache 
wenn mir’s enand Dehai mit Fondue mache.

Bim Radsport nämme si Droge - wie au bi de Schwimmer – 
sait my Muetter

und au bim Ryttsport gheye si de Ross so Zyg ins Fuetter
bi de Schwinger – die in ihre Sennekitteli
au die putsche sich uff mit sottige Mitteli

d’Politiker nämme Droge das hett me jetz uuse gfunde
denn umme sunscht machsch jo kai Selfie mit de Hoose dunde.

Vo dr Conchita Wurscht Figur isch my Wybli fasziniert 
denn si hett sich wäge ihre Pölschterli immer schyniert 

uff die Wurscht-Diät isch my Fiffi ganz versässe 
sitt sächs Monet duet si numme no Glepfer ässe 

y saag Eych, sone Huffe Glepfer, das gitt e Saudurscht 
und abgnoo ha’ni zwor nüd, aber s’isch mr wurscht.

Während dr OSZE isch bi de Mässehalle 
au d’Branntgass in dä Sperrbezirgg iine gfalle 

denn lauft deert sone Gritte – und e Schugger hett se gseh 
stoppt se – do isch gsperrt wäg dr OSZE 

no maint si – scho wieder sone Epidemie und schimpft 
asso kum jetz – lehnd mi duure – ych bi jo schliesslig g‘impft.

Y ha kirzlig e Färnseh ganz ginschtig kauft 
und Dehai ha’ni denn gluegt was so im Schwizer lauft 

aber was isch ko – dä Bachelor – y grieg fascht e Koolik
dasch dä mit de bleichte Zeehn und erscht no e Wiederhoolig 

und denn no sini Dipfi, dä Mannequin-Verschnitt 
die gyxe und gaxe – dass mr fascht ebbis gitt 

die Aint wurd flaischlos und vegetarisch koche 
me sehts au – denn s’Flaisch fählt an ihre Gnoche 
und Aini joomeret wäg ihrer Lactose-Intoleranz 

und Aini hett e Modeprobleem, s’passt alles nid ganz 
und Aini isch immer mied, die hett s’Schloofzimmersyndrom 

und Aini hett scho langsam Cellulitis-Symptoom 
und Aini hett Probleem wägeme Bibeli uff dr Bagge 

und Ainere, däre fählt ganz aifach e Zagge 
y has jo gsait – sellsch nid so’ne billige Färnseh kaufe 
no wurd au e bessers Programm im Schwizer laufe.

An dr Beärdigung uff em Hörnli vom Unggle Schampe Räber 
warte d‘Truurgescht vor em Grab uff e Totegräber 

e halb Stund hämmer gwartet und kai Urne wyt und breit 
ändlig kunnt är ko z’seggle ganz verschwitzt und sait 

dr Oofe isch grad no heiss gsi und das hett mi animiert 
drum hani mini Rehschnitzel no schnäll druff grilliert.

Iiber d’Basler Regierig gitt’s das Joor nit vill z’lache
drum isch’s schwär, vo ihre e luschtigs Värsli z’mache

iibere Wessels – und das sag ych jetz grad diräggt
är ka zwar nyt derfir – aber s’hangt halt an sym Dialäggt

und vo dr Evi Herzog ihre Hoseglaider, däne biiedere
do hett d’Rumpel-Clique und sie glaub die glychi Schnyydere

au em Eimann gheerti wieder emol e Quittig
denn das Ei in sym Name hett scho sy Bedyttig

dr Baschi Dürr wäscht immer no all Wuche – daasch e Gladde
är hett immer vyyl Gaifer uff syne Hemmli und Grawatte

und dr Brutschin dä nimmts grad eso wie’s kunnt
dä kunnt mer ass vor wie‘ne ussgsetzte Hund

und dr Nej do – dr Ängelbärger muess sich no profiliere
dä hett emol sy Doggter gmacht bim Schneekette montiere

und dr Präsidänt Guy Morin – wenn y dä ass eso gseh
kenntsch maine, das wär ain vo dr Hailsarmee

är wär jo aigentlig no e scheene Maa
aber dummerwys gseht me’n’ems halt nit a.

My Zahnarzt isch e Fasnächtler und i muess immer stuune 
är isch innere Guggemuusig und spielt deert Posuune 

bi dr Behandlig schiebt är immer e Gugge-CD hindere 
die Muusig wurd psychologisch d’Schmärze lindere 
gnitzt hett’s aber nyt, denn s’Zahnweh isch no doo 

und zuedäm hani vo däm Guggesound no Grindweh bikoo.

Das Achter-Drämmli faart uff Weil und het e bitz Brobleem:
denn jedesmool stoots lang am Zoll, das het scho fascht Syschteem.
Me hätti dene Zöllner halt scho erklääre solle:
ihr miend das Dram nit jedesmool wenn‘s duurefaart verzolle!

E Ruumsonde het im zwaituusigvierzää – s‘isch genial,
e Roboter uff e Komet abgsetzt, s‘isch maximal!
Zerscht het sie miesse kreise – joorelangi Runde
erscht denne het sie dört dr letschti wissi Parkplatz gfunde.

Dr Christoph Blocher polteret, das macht dä jeede Daag...
So kommentiert är ständig die politisch‘ Wätterlag.
Und glopft är denn no mit dr Fuscht - richtig uff e Disch,
denn waisch: Jetz änd‘ret s‘Wätter – oder s‘blybt eso wie‘s isch...

Waggis, alti Dante, und Dummpeter – es isch woor,
kömme uff dr Blagedde ändligg zämme vor.
Nur dä Narr ganz unde stört, Sie, das goot an d‘Lääber.
Uss dr unterschte Schublade griesst dr Eric Wäber!

Mi Soon lehrt s‘Alphabet, ich hilf ihm wo-n-ich numme kaa:
«Dr Aafang, dä isch aifach, denn dr Aafang das isch s‘A.
Au s‘Ändi kasch dr aifach mergge, do bruuchts nit vyyl Gschpüüri:
S‘Allerletschti das isch s «Z», jo «Z» genau wie Züri...»

Stroosseschperre, Flugabwehr, und e bissigs Hündli,
und all‘s für d‘Sicherhait vom OSZE-Blauderstündli.
Mit Gitter wie im Zolli – do sinn mir rächt verschrogge
Jetz isch klar uff weeler Sitte dass do d‘Affe hogge.

Är will numme spiile – und bisse duet är nit.
Isch stuuberain und bringt aim d‘Zyttig, wenn‘s e Gudi git.
Är wädlet mit em Schwanz, wenn är sich freut, und luegt di aa,
so wünscht sich d‘Frau vom Baschi Dürr ihre liebe Maa!

Mi Katz isch alt, drum griegt si Senior-Katzefueter z‘ frässe.
Am liebschte das mit Poulet drin, do zeigt si voll s‘Inträsse.
Das Katzefueter senior - dä Name macht scho Sinn:
Do het‘s dängg für die alte Katze Seniore drin!

Recyclisch Du e Migros-Zyttig, denn kunnt‘s oorangsch uuse.
Nimmsch Du Broschpäggt vom Denner, wird‘s rot, es isch zum Gruuse.
Nur d‘BAZ z‘verwärte wär e Fääler, ganz e riisegrosse:
wenn die recyclisch git‘s nur ains: Nämmlig bruuni Soosse...

Ueberall isch’s dräggig, s’stinggt, und Du hesch kai Rueh.
Blatz findsch sowieso e kaine, doch das ghört drzue.
E Schissi suechsch vergääbe, drfür isch’s düür, wirdsch gsee!
Mir wünsche no e schöni Fahrt – iiri SBB...

Dr André Auderset fänds toll, das mien mir euch verzelle:
Er wetti gärn die Sexboxe au z‘Basel lo uffstelle.
Es goot gar nit um d‘Sicherhait - au nit um Brofyt:
he näi, ich dängg dr Wääg uff Züri isch däm aifach z‘wyt.

Mir hänn e Baustell – rund um unser Huus.
was mir drby erläbt hänn, das haltisch fascht nit uus.
Es schtäubt und gracht syt Wuche – und das isch nit glooge:
d‘Müüs bi uns im Käller - hänn alli Helm aazooge...
S vibriert und macht und schüttlet, mir keye langsam duure,
dr Alte fliegt verdeggel, d‘Schublade uss dr Schnuure!	
Sie boore voller Inbrunscht, und absolut enthemmt,
genau in d‘Wasserlaitig – ganz Basel überschwemmt.
Und kuum isch d‘Baustell zue – fallt so me Duubel yy,
rysset sofort wiider uff, dört ghört no öbbis dry!	
Isch s’zwait Mool alles zue, und dänggsch: Jetz han i Rueh
denn kunnt d‘BVB verbyy, baut neui Schyyne yy...
Mir hänn e Baustell – rund um unser Huus,
– jetz ziemmer uss!

Dr Aetna het im letschte Winter grumplet wie verruggt:
het Riise-Aeschewolgge und au Lava uusegspuggt!
Trotz allem isch das positiv, hänn mir bilanziert:
S‘git wenigschtens no ebbis, wo z‘Italie funggtioniert.

In däne neye Sexboxe hesch luschtvolli Gedangge,
und Männer fille dert die erschte Drive-In Soomebangge.
Mir hoffe schwer, sie bruuche denn e Gummi bim Verkehre,
wär will denn scho, dass Ziircher sich unkontrolliert vermehre?

Die «Ains zu zwelf»-Initiative isch nit duurekoo.
Isch mir doch glyych, bi mir dehai lauft das scho lang esoo:
Mi Frau het das perfeggtioniert, denn sie kunnt wirggligg druss,
denn jede Stutz wo-n-ych verdien git si grad zwelf Mol uss.

Es goot duur Grääbe, iber Hügel, und duur schmali Gäng.
Linggs und rächts do isch es gfeerlig, und drzue no äng.
E Helm isch Pflicht, und Stiefel au, waisch nie wo‘s duure goot,
dr Wääg isch schlächt, und s‘het vyll Zyg wo quer drin ummestoot.
Am Schluss kunnt no e witte Gumpp, und de fliegsch fascht uff d‘Schnuure
so mien mir jede Daag duur d‘Kunstmuseum-Baustell duure...

Das neye Ziircher Stadion bruucht vyll Zyt, kunnt nit in Gang.
Genau so wie‘s Atomändlager, bis das kunnt goots lang...
Mir hätte en Idee wie me das zämme kennt verbinde,
denn wurde die Brobleem grad baidi mitenand verschwinde:
das Ändlager muess unters Stadion, das wär s‘Ideale,
denn könnte d‘Ziircher nach em Schutte au mol richtig strahle.

Mi Frau het Fraid am Negligé – ich ha‘s ihre gschänggt.
Au d‘Grössi obeduure basst, das hätt ich gar nit dänggt.
Sie frogt mi no: «Wie hesch das gschafft, das gränzt an Zauberey?!»
Ich lächle nur und dängg im Stille: Danggschön NSA!

Mit däne neye Energie kasch bim Autofaare
d‘Umwält schoone und au no bim Tangge Frangge spaare.
‚S git Wasserstoff und Sunnekraft und Bioethanol,
nur im Wallis faare d‘Männer gärn mit Alkohol!

D‘BAZ het d‘Walliser belaidigt, hänn mir mitbikoo
Trotz allem git‘s von uns kai Mitlaid, die miend das verstoo.
Uns goht‘s jo no vyll schlimmer, das isch wie-n-e Schlag in Maage:
mir als Basler mien das Kääsblatt jede Daag erdraage...

Piramide, Ängel, Pändel,  Kugle ganz uss Glas.
Sit däne Esoterik-Dääg  stoot mi Frau uff das.
Mit ihrer Winschelruete lauft si umme jetz dehai.
«Het si wirggligg Wasser gfunde?» «Jo, in ihre Bai...»

Zem Coiffeur, Massage und denn no ne Stund zem Psycholoog.
No Klaider kaufe, Aquafit, und Hilf vom Aschtroloog.
Das alles kunnt saudüür, isch my druurige Befund:
Das isch nit für mi Alti, nai, das alles bruucht dr Hund!

Dr Diräggder vo dr BVB verschiggt dr gröschti Schutt
är isch uff däne Föteli, und au no fidleblutt.
Doch aini wo das Bild bikoo het, het sich grad beschwärt:
«Dä Typ do uff däm Foti isch im Stoosverkehr nyt wärt!»

In dr Antarktis isch e Schiff im Yys inn stegge bliibe
won ich das ghört ha, han ich g‘jublet, s‘isch nit übertriibe.
Wo au no d‘Rettigsschiff yyfriere, bin ich Fyyr und Flamme
dr Grund isch aifach: Uff däm Schiff do hoggt drum d‘Schwiigermamme.

Im Rindsghackte hets Rossfleisch drin, s‘kunnt immer wiider vor
Und in der Kalbsbrotwurscht findsch wenig Kalbfleisch, das isch woor.
Rahmdääfeli hänn fascht kai Rahm, was macht das für e Sinn,
sogar im Zürcher Gschnätzlete het‘s nit ai Ziircher drin!

Dr exklusivi «Club der 100» zieht im Spillmaa yy,
wotsch wisse, was dert inne lauft, denn waije mir di yy:
D‘Tamara Wernli stoot vorusse, lägg, isch die verläbt,
wenn die so aaluegsch, könntisch maine, s‘Trudi Gärschter läbt.
Dr Morin stoot im Foyer und het grad e Cüpli gfasst,
denn Hundsverlochete het är bis hyt no nie verbasst!
Und au dr Conti stoot deert inne, lässig an dr Wand,
und wenn du mit em schwätze willsch, macht är die hooli Hand!
Dr Baschi Dürr fasst grad e Job, denn Personal isch gnabb:
är goot, wie-n-är das gwoont isch, ab in d‘Kuchi und wäscht ab.
Dr -minu schläggt e Schoggistängel, hebt dr Koch am Arm,
und sait em: «Sone Schoggistängel - han ych am liebschte warm» 
Do schreyt ain: «Mach die Diire zue, und due nit widerspräche:
Vorusse stoot drum d‘Striggedde und will do yynestäche!»
Sit Stunde isch ai WC bsetzt, was isch ächt derte gscheh‘?
Von inne ghörsch e schyychi Stimm: «Do hoggt e Sans-Papier».
Dä Name vo däm Club, dä isch Programm, das kennt me maine:
nur wirggligg hundert isch dert inne garantiert e kaine!

Am Silvio Berlusconi sini Gspuusi 
wärde immer jünger, die härzige Schnuusi. 

drum het garantiert – es isch zwar nit ganz cool, 
die näggscht wo’n är het, no dr Nuggi im Muul. 

 
Laufsch gmietlig duur d’Stadt mergsch s’het gruusig vyll Schwoobe, 

gheersch iberall Hauchteutsch, vom Moorge bis z’Oobe. 
Mi steert das, und ych bi mit däm nit elai 

zem Glygg stoot im Notfall mi Gwehr no dehai! 
 

Ych ha e neys Handy gschänggt griegt vo mim Schatz, 
das isch ultraglai und kompaggt, das spart Blatz. 
Doch isch mir mit däm ebbis böös abverheyt: 
bi eme Delifon isch’s in’s Ohr yynegheyt. 

 
Mir sammle fir e guete Zwägg – bisch derby? 
Es wird alles bruucht vo Ässware bis Ski. 
Bring di Uralt‐PC, samt Kabel und Muus, 

denn s’Alter isch glyych, s’kunnt dert eh kaine druus. 
Mir dangge rächt härzligg und vergällt’s Eych Gott: 

So rette mir s’Militär vor em Banggrott! 
 

Stellsch s’Hirni gärn ab und losch anderi dängge? 
Dänggsch au fir di Frau, denn ka sie sich das schängge? 
Verdraisch kai Kritigg und schimpfsch numme voll Wuet? 

Findsch’s Blyttle am Rhybord au nit e so guet? 
Hesch Schwarzi nit gärn und kasch Schwuli nit gsee? 

Denn härzligg willkomme in dr SVP! 
 

Sibzig Millione het d’BAZ emol koschtet, 
dr Suter het sie fir nur grad aini boschtet. 

Dr Grund fir dä Rugggang: do spiilt no dr Märt, 
sit däm dr Somm dert isch, isch d’BAZ nimm vyyl wärt! 

 
Bausch e Minergie‐Huus muesch’s guet isoliere 

verliersch denn kai Weermi, das duet sich rentiere. 
Nur ebbis isch gfeerlig, das isch halt dr Fluech, 
es iiberhitzt gli, hesch dr ‐minu uff Bsuech! 

 
Ha glääse, d’Schwyzer hän bim Skirenne gwunne, 
erschte Blatz, zwaite und dritte – s’isch gspunne! 
Ych juble voll Fraid, doch dä Draum goot bald hi: 

Y mergg, das isch nur d’Schwyzer Maischterschaft gsi… 
 

S’het ghaisse d’Schwyz syg’i nit gnueg demokratisch 
die Vorwiirf sinn wiider emol symptomatisch. 
Derby kasch bim Wääle d’Näme korrigiere, 

das haisst denn ganz aifach: mir dien panachiere. 
Denn deerfsch au ai Name e baar mol kopiere, 
däm sait me entsprächend, mir dien kumuliere. 

Als neyi Variante git’s zum Ussprobiere 
’s mehrfache Ussfylle, „s’Lumengo‐isiere“. 

 
Läschtere, schmingge und d’Gralle poliere 

d’Friise lo richte, d’Fassade saniere. 
So lauft’s jetze immer, mir sinn rächt verschrogge, 

sit in Bärn vier Gritte im Bundesroot hogge! 
 

D’Uelibierpipeline gheert ney konstruiert, 
so dass sie ins Grossbasel ibere fiert. 

Als diräggti Laitig, s’isch zwor im Grund gsteert: 
ins Rothuus, denn die greeschte Fläsche findsch deert! 

 
Froggt di e Tourischt ebbis, sotsch heeflig syy. 
Es isch wäägem Image, das seesch sicher yy. 

„Wo iss’n der Morgenstraich?“ het mi ain aakickt, 
do ha’n en ganz „heeflig“ uff Mynchestai gschiggt. 

 
Wär e rächte Schwyzer isch, wählt SVP! 

Dr Blocher het gmaint, är wurd das so gsee. 
Us der Situation kenne mir numme schliesse: 

Jetz mien mir ihn bald mit: „Heil Blocher“ begriesse… 

Ich mach e Selfie vo mir und dir

und nochhär geen mir zu Dir oder mir

uf däm Bildli gsehsch us, föllig verschloofe

das poscht ich im Facebook als Naturkataschtroffe

Unseri BVB isch innere grosse Kriise

Kaputi Azeigetafele - und e Chef e miese

Zum Fahre - hän sie jetzt no zwenig Maa

Gli kauf ich mir e Drämmli – und fang sälber aa

Mir sinn z Basel - gligglig und froh

d Fussion mit Lieschtel – isch nit koo

dass isch au grad – s Guete dra

die hänn nammlig nyt - wo mir mieste ha

Sprichwörter ändere sich -weiss e gscheite Dängger

«Lügen haben kurze Beine» – es git au grossi Bängger

Sitt der WM z Brasilie, so läs ich in der Zyytig

Hebi duurebysse , e ganz e neui Bedyttig

D’Löllis sind Deppe vo dr Nation

Fyr uns Basler e neyi Situation

Das duet uns nit wirgglig schluche

Ziircher kasch nit e mol als Deppe bruche

E Usschaffigs-Initiative – nur fyr Baasel

jä, dr Wessels wär wäg, – gar kai gfaasel

Sälbschtbedienig in de Baize – wär normal

und d’Uffstellig vom FCB-  nur no regional

E Frau macht sich blutt- im Bundeshuus

Zieht d Hoose und au d Bluuse us

Die Empöörig drum ka ich nit raffe

Wenigschtens eini – wo öbbis zeigt bim Schaffe

Sie mi Sohn isch do in Prattelle

Bi dere Sex-Lehrere go...sattele

Und nach dr Schuel, do macht er drumm

Im Red-Rose no e Praktikum

Dr glai Fuessballer – dr Schakiri

Dä mag en nit – dä Spray vom Schiri

Isch klar die Linie ka däm nit gfalle

Die isch für dä e Stolperfalle

In dr Wäbergass het mi e Nüttli paggt

mir triibes denn im 3 Minute Taggt

Do seit mi Kolleg: Eins muesch gseeh

Esone Taggt hätte sie gärn bi dr BVB

Dr Turm vo der Roche, isch wahnsinnig hoch

Wenn det obe bisch, isch der Himmel noch

Dört könnt me dr Baugott Wessels verfrachte

Denn kaa är vom Tron us – si Chaos betrachte

Dr Hitzfäld wo bald nümmi am Spielfäld stoht

Isch dr erschti Schwoob wo freiwillig d Schwiiz verloot

Viil lieber würde mir eych aber verkiinde 

dr Wessels will Haim uff Sankt Galle verschwiinde

Reifewächsel, Velo pumpe, Brülle richte

Bluetdruck mässe, s Huus verkaufe, s We Ce dichte

Badeschläppli, Pampers und ei Liter Moscht

das alles griegsch du nächstens uf dr Poscht

Die «Kathe» us England isch nümme in dr Brunft

Ändligisch sie  umme die royali Niederkunft

Und wo dä Klei d Camilla seht denggt sich dä Spross

«Lueg aa. Das isch bestimmt im Charles si Ross»

Ich «date» das isch hütt doch logisch und normal

Fraue nur no via Internetportal

Ich log mi immer ii- jä- und drum betonis

Mit falschem Name und me Bild vom Adonis

Do mäldet sich eini  e super Kätzli

Und schribt: Sie suecht zum Schmuuse no e Plätzli

Am Barfi triff ich sie denn  jo, so mach ichs amme

Und wär wartet dört uff mi?? Mi Schwiegermamme!

Ich wohn am Rhy und sitze am Zmorgetisch

Do triibt ein verbii und hebt sich a sim Wickel-Fisch

Do seit mi Frau ganz fräch und munter

Mit dinem Schwimmsack gohsch du au nit unter!

D FCB Spieler! Jetzt muesch guet loose

Hänn s Fäldschlössli Logo uff de Hoose

Nur dr Dääge het e anders und erscht no uff em Gsääs

Nämmlig das vo Emmethaler er schuttet jo au Kääs

Die Ober-Moorä also unsre Guy

Het e E-Bike und das überall derbii

Was ich jetzt do derzue no sage wett

Das isch s Einzig an ihm wo Atriib het

Dr Eric Julliard  isch e Tuusigsassa

Füllt mit de Tattoo’s ganz guet sie Reisekassa

E Ambulanz heig er jetzt kauft es isch e Glou

Die macht jo schliesslig au Tatüü, Tattoo

Dr Ueli Murer jä ich bi baff

Seit imene Kameramaa  eifach -  «Aff»

Sicher het dr Ueli nume  do muess i grinse

Sie Spiegelbild gseh in dr Kamera Linse!

Überall hörsch Türkisch und Afrikanisch

Us jedem Egge tönts Russisch und Mohamedanisch

Sie schnuure Elektrisch und Assiatisch

Also langsam wärde mir d Schwoobe  no sympathisch

Ich ha e Problem! Also: het mi Frau befunde

«Vo 0 uff 100 uf dr Woog  in 2 Sekunde»

«Dr Balascht mues wäg», seit mi Frau dernoo

Vom Fett ha mi jetzt trennt: Jo! Ich ha mi scheide loo

Minre Frau ha ich verbotte s isch doch e Spleen

Go schwimme goh mit me richtige Delphin

Do seit die fräch zu mir und glatt wie e Aal

Denn gang ich halt mit dir denn schwimm i mit me Waal

Mir zwai – mir sin zwai Pfadibuebe und sin allzeit bereit
und mir vollbringe alli Daag e gueti Tat zu zweit

Mir hän dr Ophra e Briefli gschriebe, Krokodildäschli sin grangg neume duure
Mache si doch – us de Zürcher so Däschli – die hän au e grossi Schnuure

Dä Schrillalarm vo dr Bolizey isch e riese grosse Hit
Aber bruche deerfsch dä – nyt iiberaal – bim Märtblatz zum Byspiil nyt

Worum dä uff däm Blatz nyt nützt – hän mir kiirzligg doch verstande
Es sin drum deert – syt langer Zyt – scho 7 Pfiffe vorhande

D’Sylvie – ex van der Vaart – die würd uns au no ligge
Mit Männer hett si nit so Glügg – aber alli wänn se...tröschte
E Italiäner würde mir vorschloo – aber eine mit richtig Rasse
Si heisst jo jetzt wieder Meis – und e Kolbe würd doch passe

Aine wo in Züri woont – hett uns gsait – är fänd’is schlächt
Das ‚Tour de Suisse‘ durch d’Stadt isch gfaare – do hett är sicher rächt

Züri hett scho gnueg Broblem – meint är und sy Hund dr Bello
Do bruchts denn sicher nyt no meer – Junkies in dr Stadt mit Velo

E feini Pizza mit Pilzli druff  – hän mir uns dörfe bstelle
Dr Pizzaiolo kunnt viel z’spot und 100 Frangge hett är welle

Denn luege mir uns zwai grad a – findes e bitzli tüür
Es isch wäg dr Parkbewilligung – und däre Innerstadtgebühr

Wenn Si viel Gäld verdiene wänn – mien sie sicher krampfe
Als Bängger dr Stutz verschiebe – oder stundelang Beton stampfe

Mir zwai sin – zwai schlaui Buebe – mache Kohle das es kracht
Und hän denn bi dr – Sozialhilf Basel – e Kickboxschuel uffgmacht

Mir würde dass dr Wessels – dur unseri d‘Stadt ka längge
Ihm e Velo mit Ruggdrittbräms und ovale Räder schängge

Es lauft nyt rund und wenn är denn – wiederemol im Stau duet hängge
Ka dä denn – bi jedem mol brämse – an si Ruggdritt dängge

Mi Frau shoppt fang däägligg – uff eBay und uff Zalando
Dr Böschtler kunnt denn jede Daag – fascht wie uff Kommando

Si bstellt denn viel – s‘passt oft nyt – no packt si‘s wieder yi
Jetzt maint dr Doggter – e typische Fall – vo Shoppingbulemie

Zwüsche 8 und 12 do mien mir – unser z‘Nüni ässe
Denn isch Mittag und am Nomi – könne si‘s grad vergässe
Z‘Obe möge mir scho nym und wänn denn au nym schaffe

So stoot das im Arbeitsblaan vo unserer Luftwaffe

Ziri brucht e neue Name – und zwar ein mit Rasse
Sommerau – hän mir uns dänkt – würd prima zur Stadt basse

E Namenswäggsel – isch ächt bömig und – au no richtig schlau
Denn Ziri isch im Winter scheisse – und im Sommer au.

Abloose, Bespitzle und Spioniere – dass es nur so gracht
Hüt sin mir sowitt das jede – e jede iberwacht:

D’NSA hett bi dr Angi Merkel – im Natel so e Sänder
Drby wärs besser die hätt – dr Leupe entlang e Gländer

Syy, dr Ghaimdienscht hett dr Eric Wäber – mit Video iberwacht
Wo die das wysse Fuddi gseen – isch d’Laitig zämmegracht

Au dr Thurnheer isch abgloost worde – sy dass isch e harte
Die hän denn s‘ganz System – wäge zvyl Gschnuur  – nei miese starte

Dr Mike Shiva hän sy kontrolliert – hett me sich verzellt
D‘Position vom Satellit hett‘s denn – de Amis grad verstellt

Die hän sich jo grad – es isch e Schand – d‘Auge afo riebe
Will dr Ex-Chef vo dr BVB Verkehr öffentligg duet betriebe

Die wüsse au worum in Sotchi so viel Polizei duet umestoo
D‘Russe hän usegfunde, dass au dr Minu wurdi koo

In Ängland hän sy spioniere wölle – aber das hett nit guet gändet
Dr Prinz Charles hett mit sine Schüssle – das Signal grad retour gsändet

D‘NSA het d‘Sibel Arslan bespitzlet – die isch im‘s grossi Root
Die hän – wie d‘Arslan au – nyd checkt um was es dört so goht

Mir zwai sin jetzt fertig do – und göön drum aine witter
Zum Abschiid sage mir Euch im Gheime – das isch zimmlig schitter
Är und Dä und viellicht Die – die hän ihr Gäld in dr Coop Bank Filiale

Drum wüsse mir – die könne do in – ihr Bierli gar nit zaale

Mir zwai – mir sinn zwai Pfadi-Buebe und sinn allzeit bereit
Und mir vollbringe alli Daag e gueti Tat – zu zweit

Mir deschde Wüürscht in ganz Europa – Sie das isch dr Gipfel
In Eeschtryych gitt‘s e Wuurscht die hett – wiirgglig nur 1 Zipfel

Vo anderne und vom Geri Müller hett‘s es das Joor gee
So Selfies, aber dä vom Geri wänn mir gar nid gsee
S‘wär uns wichtig dass me das – sofort unterbindet
Bevor dr Eric Wäber no – dr Sälbschtuslöser findet

Mir hän dr Diva Mike Shiva aglütte - wie‘s denn so stoot
Und hän welle wüsse wie‘s – z‘Nordkorea witter goot

No sait dä uns was söll me denn – über e Kim Bam Bum so saage
usser das dä sicher – e neue Hoorschnitt würd vertrage

Yybrächer wänn mir zwai wärde – s‘wär spannend und macht Spass
Dr Yybrächerverband suecht jetz Nochwuggs – s‘Büro im Elsass
die sölle uns mol d‘Karriere erkläre und e Jobagebot unterbraite

Und uns informiere über – Yystiegsmeeglikaite

Atomusstiig wär positiv – mir miesste nümm so zittere
Aber s’Doris kennt, das isch s’bittere – genau glich witter twittere

Dr greescht Stromfrässer mues au ewäg – das wird denn scho gli Gsetz
So nämme mir d‘Stadt Ziri scho – näggscht Wuche ganz vom Netz

Der FC Bayern war mein Leben – und wenn ich Euch jetzt sage
Für den Verein war ich gewichtig – nicht nur auf der Waage

Jetzt sitz ich hier in meiner Zelle – quadratische, kleine, dreckige
Aber wie heisst es doch so schön – das Runde gehört ins Eckige

S‘Volgg hett entschiede dass – mir kaini Kampfjet‘s griege
Das Gäld würde mir dr Kiirche – als Schutzgäld ahne schiebe

Zur Voorsorg hän mir d‘Kiirchestyyr yizaalt – uns dörf me loobe
Für das Gäld erhoffe mir uns – e bitzli Schutz vo Oobe

Dr Aint vo dr SVP stoot uff die Anderi in Zug
Und jetz schreit die Anderi, dr Einti betriebt Betrug
K.O.-Tröpfli sig‘es nid gsi – jetz isch das so e Sach

Nach z‘viel Zuger Kirschtorte – weiss y au nümm was i mach

Ziri brucht e neue Name – und zwar ein mit Rasse
Sommerau - hän mir uns dänkt – würd prima zur Stadt basse

E Namenswäggsel – isch ächt bömig und – au no richtig schlau
Denn Ziri isch im Winter scheisse – und im Sommer au.

I bi dr Seppli Blatter – ha dä Name vo mim Vater
Bi dr Bresidänt vo dr FIFA Wält – und garnier e huffe Gäld

I han e grosse Lohn – inklusiv Spese und Korruption
Due gärn emol eine näh – mid mim Frind im Constantä

Als Walliser dringg i gärn e Wyyse – drnoo kan i guet go...schloofe
I kenn vyyl wichtigi Lyt – do sind ihr do in grad nyd

I kenn dr Charles und sini Dante – baidi hän Oore wie Elifante
Dä sitzt denn in Katar e Raaie hinde – und duet mir früschi Luft zue winde

Mit em Iker Casillas vo de Spanier – dringg i gärn e Glas Schampannier
Kunnt denn no dr Kolleg Platini – jo dä dringgt nur e Glas Granini.

I kenn dr Eric Wäber – isch in dr Schuel scho gsy e Sträber
Hüt isch dä sehr fruschdriert – will sy Hirni nümmi funktioniert.

Also dr Mike Shiva kenn i nur am Rand – das isch dä mit däm Stirnband
Ohni das Band fot dä jo afo gränne – es hebt drum sy Köpfli zämme.

Kenne due ich au dr Schawinski – mit däm bin i scho in Kindsgi
Mir hän scho lang e super Bindig – nur dr Koran isch nid sini Erfindig

Glaini Männer das stimmt ganz – hän maischtens au e glaine 
Schw...ellkörper

Trotzdäm muesch’s Begriffe – tanze alli nach minere Pfiffe.



Bim Landammannfescht, e Sensation
git’s e Grüeni und SVP Fraktion

beidi erinnere sich nümme ans Stäche
typisch Politiker, wie bi de Wahlverspräche

D Poscht het d Briefmarke durchs Händi ersetzt
wo ich das vernimm, bin ich entsetzt

wenn ich e Brief verschigg, find ich’s nit toll
dass ich mi Händi, immer abschlägge soll

Am Tattoo isch d’Dante Yu z’dieff gflooge
gfalle het’s alle, muesch niemer frooge
dr Pilot hets gmacht, so lang s’no goot

bevoor dr noi Roche Duurm stoot

Vo Baasel kasch ins Dütsche faare
bim schoppe kasch döört schöön viil spaare
wilsch no me spaare, kasch s’Drämmli nää

denn blyybt kai Zyt zum Gäld uusgää

Wäg de Kuehglogge git’s e Gschrey
e Veganere sait das isch Tierquälerey

denn motzt si dumm, am Salat het s̀ e Schnägg
derby frisst si däm Tierli, s`Fueter wägg

S’isch nit lang häär, das ECOPOP
schöön Bach ab, halt e Flop

i ha dr für gstimmt, s’isch nit glooge
ha gmaint, es sig e «Phaartidrooge»

Ich haa e Rolex, zwai Händi, e Spoortwaage e flotte
e Atika-Woonig, Diseiner Glamotte,

flieg in d Feerie, mi Lääbe isch genial
sit ich d Kranggekasse nümme zaal

So e Droone mit Kamera ha ich mir kauft
jä, ich will wüsse was bim Noochber lauft
d Müllere isch grad an de Roose stutze

und mi Maa füüdleblutt bi dr Huebere am butze

Zum d Mäss abschirme herjeeminee
stelle si dausig Gitter, wäge der OSZE
wo bruuchts die jetz no, im Verdraue

ich wurd mit dääne e Haag um Züüri baue

Dr Geri Müller schiggt e Fotti
wo mir als Frau no gfalle sotti

die Wuurscht erschiint mir nümm ganz frisch
i glaub, dass die vo Carna Grisha isch

Für dehai und unterwäggs
git’s jetz neu, das iPhone säggs

das Ding ka huffe, und viili Driggs
und macht uf Wunsch sogar e Kniggs

Ziircher muess me, ha mi looh beleere

Zum vermeehre in e Sexbox speere

Drumm Sexbox wägg, hösch, kunnsch nit druss

Denn stäärbe die Ziircher langsam uss

A propo Ziiri näämet`s mir nit übel

S nöi Staadion liigt au i somene Küübel

Wenn dir e Staadion wänn d, ihr liebe

He Ziircher, denn miend dir zeerscht schutte iebe

Üüberal Qualm, wie e Kemmi wo haizt

So gruusigi Luft, wo d`Naase raizt

Im Joggeli, wänd si usse mischte

Me will Rauchfreij Aarbetsblätz, für Greenpeace Aggtivischte

I frogg mi Bueb, was wotsch moll wäärde

Är sait Baapscht, dr gäilschti Brueff uff Äärde

Oder Blatter Sepp, wäär au no flott

Das isch hööcher als Baapscht, jä fascht scho Gott

Frau Merkel, dass miend si sich äifach merke

In de Bäärge, goot man nit wie si zu werke

Wenn sie beim Langlauf flüchtig lenken

Tuuts noochhäär tüchtig klappern, in den Hüftgelenken

Als Ochesknecht, wär i längscht uss de Sogge

So stuure Buure, s `Ghaiimrezäpt entlogge

Uwe loos dr saage, bliib im Flachland unde

Trotz abloose het, d`NSA nüt uusegfunde

Ich weiss nit, bi ich jetz lätz draa

Ob ich d Frauequote, verstande haa

S isch egaal,  gschtooche oder g`haue

Uff ei Maa, kömme schiinnts zwölf Fraue

D Blagette find i toll, d Uffmachig frisch

Isch klar, dass dä Waggis kai Beppi isch

S stimmt genau, s fot eim a Gruuse

Nur e Ziircher schnooggt uss em Abfall uuse

I due mi für e Bachelor uff stelle

Haa au, soo e schööne Käärli welle

Dää nimmt mi glatt, Gnall uff Fall

Jetzt mischtet dää, mi Huehnerstall

Elitepartner hän Singel`s mit Niiwoo

I ha`s probiert, ha den aber kaine Gnoo

Dr Grund drfüür, kasch dr dängge

I ha`s Nivoo im Hienerstall nit welle sängge

Dr Sempach uff em Stucki, schmuusend, hey toll

I frogg mi Maa, wänn mir nit au wieder emool

Äär maint, di Wunsch isch mir befääl

Jetz schlooffe mir imene Huffe, us Säägmääl

Ihr dörfed uns folddere, gweele und soo

Yspeere im Wooghoof oder Guantanamoo

Oder vo mir us, begraabet uns lebändig

Aber schigged uns nid in Schawinski syy Sändig

Für Vegaaner isch Grienzyygs dr totaali Schlägg

Doch si ässe mim Ässe s’Ässe wägg

Jeede Veganer wo in das Grieenzyygs bisst

Muess wisse, dass myy Ässe uff syy Ässe schisst

Dr Schwyzer Psalm kasch aifach nid singe

Drum sott me e neyi Fassig bringe

E neyi Variandde, die git’s scho lang

Die vo dr Fuessball Nati, nämlig ooni Gsang

In dr Stadt Bärn wänd’s, das isch erschreggend

E 30er-Zoone, flächedeggend

Mir zwyyfle, dass die Leesig perfeggt isch

Das isch für die doch vyyl zue heggtisch

Vor 100 Joor händ’s dr BH erfunde

Die forme das Zyygs, und stizte vo unde

Fir d’Fraue seer wichtig, das muess me verstoo

Me ka si doch nid aifach hängge loo

Ney kasch mit em Drämmli ins Ditsche go schoppe

Mir händ scho gmaint, das kasch nid toppe

Kirzlig hämmer vo Drämmli erfaare

Wo in Ziiri diräggt in Coop faare

Es git e Journalischtin wo glaubt

Dr Karl Dall het si begattet, unerlaubt

Nid, dass mir däm Alte das nid gönne

Aber zwyyfle, hät är denn wirklig könne

Das Verkeerskonzäpt, es isch ganz ney

Haltet d’Innestadt autofrey

Dr Grund isch sicher, jeedi Wett

Dass es mee Blatz fir Baustelle hett

Es git uf dääre Wält Figuure

Die aigne sich halt fir Karikatuure

Mir wäärde dä Helge schnäll dreie miesse

Mir wänd no bitzeli s’Lääbe gniesse

Kuurzarbet isch jetz wieder inn

Wäg dr Euro-Kriese, das macht Sinn

Das gfallt em Schwyzer Färnsee au

Und bringt numme die halbi Daagesschau

Dä armi Beamti us de USA
Muess in d‘Ferie, will me iin nimm zaale kaa
Sit äär bi uns isch, het äär nyd me z’lache
So vyyl han ich no nie miesse mache

Isch d’Fasnacht umme, hämmer s’Gfüül
Blyybt äär do, und verlangt Asyl

I stand bim Doggter, numme in Unterhoose
Äär foot grad aa, mi Härz abloose
I find das bitz e Schweinerey
Dää isch sicher vo dr EN-ES-EY

Au dr Obama het sich drüber empöört
Syt äär bim Abhööre sich sälber höört

Mir wänd wüsse, was uf dr Wält so lauft
Und händ e Abhöörgräätli kauft
Bim Abloose ghööre mir d’Merkel lalle
In dr Schwiz sig si…. ähhhh…  haig‘s iire, sehr guet gfalle

Die Leupe findisch jetz uff dr Lischte
Mit de wältberüehmte Buggelpischte

Greenpeace Aggtivischte isch es glunge
Sind am Afang vom Match ins Joggeli yydrunge
Die wäre gschyyder in dr Pause koo
Und hätte drfir dr Gress mitgnoo

Wenn’s in däm Böötli no e Plätzli git
Nämed dr Salzgeber doch au grad mit

Es platziert ein bim andere e Beschwärde
Bim Abloose hämmer ghöört, dass mir abghöört wärde
Do maint dr ander, das isch doch gstöört
Aber so ebbis han i au scho ghöört

Jetz waiss dr Obama, wie d’Merkel ka küsse
Aber mir glaube, är wott das nid würgglig wüsse

Dr Carlos woont, das begriffe mir noonig
Zer Stroof in ere Luxus Woonig
Jetz wott jeede wüsse, jeedi Wett
Was dä Limburger Bischoff verbroche het

Wott dr Carlos wieder im Luxus woone, so wie friehner
Dä Bischoff bruucht sicher no e junge Mäss-Diener
 
Ziircher Schugger, s’isch zem Veregge
Blyybe im Rootliecht Millieu gärn mol stegge
Bi dääne isch das halt esoo
Do wird Be-Stächig wörtlig gnoo

Das sind FCB Fans, die Schugger im Kreis vier
Immer mit Blauliecht im Rotliecht Quartier

E BVB Chef het so Fotis verschiggt
Wo si bescht Stigg s’Liecht vo dr Wält erbliggt
Drzue sait är nur grad soo vyyl
Ha welle zaige, d’BVB het doch Stiil

Es isch sicher kai Zuefall, au dä kunnt vo Ziiri
Die händ fir so Sache halt e bsunders Gspiiri

Kum schafft dr Wawrinka die Sensation
Meine d’Schwoobe, äär sig vom grosse Kanton
Si wänd iin nid wäge de Staralüüre
Sondern numme wäge sine Stüüre

Nämmet dr Vettel, dä het gnueg Moos
Und mir wäre wieder aine loos

D’Schwizer Armee isch grüschtet, gääge böösi Krieger
Oder halt au emol e entfüehrte Flieger
Die luege denn scho, kaini Soorge
Aifach nid vor Achti am Moorge
 
Die Schwizer Armee isch irgendwie doof
Bruucht halt iire Schönheits Schloof

500 Joor Roothuus – dasch allerhand

Und 50 Joor Muusigschuel Baselland

Syt 5 Joor «Maischter» uff dr Bruscht

Und 5 Stund Sunne im Auguscht

Mir hän in dr Gripen-Schlabbe-Nacht

E Papyyrfluugi-Abstuurz-Wettkampf gmacht

Es gwinnt bi dääre Abstuurzfyyr

Dr Flieger uss em BaZ-Babyyr

Und näggscht Joor gwinnt – e jeedi Wett

Dr Flieger uss dr NZZ

Kuurz vor de Viere nimmt d Druggedde zue

Me quätscht sich dr Ranze und drampt sich uff d Schue

Doch Moorgestraich isch hit e kain

«Nächster Halt ist Weil am Rhein»

Bim S-Bahn Häärzstigg isch nyt mit spaare

Kasch unter em Rhy duur e Tunnel faare

Damit si glyy deert kenne graabe

Wirft d Merlin scho e Bagger aabe

Wenn si das Häärzstigg denn vollände

Well Telebasel in dr S-Bahn sände

Die hän deert unde – waisch wie geil

Vom Niveau här fascht Haimvoordail

Duur d Pauschalstyyr fir Lyt, wo im Ussland kassiere

Kan y pauschal my Hundestyyr reduziere

Ha my dytschi Dogge so druff zichtet

Ass si s «gschäftlige» nur in Leyme verrichtet

Das Fuessballbildli-Päckli doo

Het ys grad d Luscht am Sammle gnoo

Wo kunnt, näb Messi, Klose, Schär

Das Bild vom Geri Müller här

Die Gurlitt-Kunscht z Bäärn git Diskussioone

E Museeumsbsuech deert, duet sich loone

Bi de «alte Maischter» hänggt im Saal

Näb VanGogh, Rembrandt, en YB-Schal

Ai Bild will me z Bäärn nit gschänggt

Das Selfie wo in Baade hänggt

Mir zien e so duur d Stroosse,
z Basel wird’s langsam Nacht

Das isch e Momänt wie fir uns baidi gmacht
Ohoh – ohoh

I blinzle mit de Auge, du lächlisch mi aa
Und hesch in dyn’re Hand dy Handy-Kamera

Ohoh – ohoh

Was au zwische uns duet stoo
Soll jetz uss em Suecher go

Und dr Display zaigt fascht nyt
Du hebsch es zweenig wyt

Riisegross – isch di Gsicht
Dr Blatz fir mi dä fäält do schlicht

Riisegross – waggelfrei
So bisch du uff em Display

♦
Är het im Fall, e Handy-Kamera

und mit dr Kamera, macht är e Bild
So steen mir zwai, vor dr Kamera

und uff das Knepfli draa, drugge mir wie wild
♦

E Bild – wo mir zwai druffe sin,
dy Zingge sooo gross drin –
Das schängg i dir hit Nacht

Das Bild – hesch du uff facebook gstellt
aber niemer druggt «gefällt»

Well jeede driiber lacht

Hyyl doch nit wenn di Handy gheit
Dam, dam, dam, dam

I weiss das isch zwor nit so gscheit
Dam, dam, dam, dam

Doch wenn au mol dr Display bricht
D Spaicherkaarte kennt dy Gsicht

Und goot e Bild denn doch mol z wyt
S Internet lescht nyt

Läbt denn die alti Farbfotti no,
Farbfotti no, Farbfotti no

Läbt denn die alti Farbfotti no,
Farbfotti no

Joooooooo si läbt no, si läbt no, si läbt no
Joooooooo si läbt no, si läbt no, stirbt nit

♦
Das sin nur zwanzig Santimeeter

Hebs doch wytter, du Myysepeeter
♦

Es wird scho dunggel duss, wo mir
Duur d Stroosse haimwärts geen
In ere Baiz no rasch ain schnappe

Und denn – waisch wie scheen
Git s no fir s facebook rasch

E Fotti oder zwai

Unser dehai
Isch s wältwyt Internet

Do bisch nie ellai
Well me ganz vyyl Frinde het

Die stelle drum au
Bilder druff vo Buuch und Bai

Und em suure Stai

Jä und dä Typ wo mir e Fotti
Schiggt haisst Müller

Glaine griene blutte Geri Müller
Müller, fluetet ys mit Mill

Zaigt ys, was kain luege will

Geri, schigg mir e Fotti
Zaig di ganz offe und frey

Und well kain die Fotti gsee sotti
Schiggt är grad au no d Schuggerey

Dr Geri het e Delifoon
Mit däm schiggt doch dä grossi Gloon

Dr Chat-Partnerin Rosi C
So Bilder wo die nit will gsee

Und dusse vor dr glaine Stadt
Steen d Reporter sich scho d Flosse platt

Skandal – im Wahlbezirgg
Skandal – im Wahlbezirgg

Skandal – Skandal in Baade


